BYBELSTUDIE:HANDELINGE

Dissipels maak Dissipels Week  6
6. Hand.8:4-8:40 DIE KERK BREI UIT TEMIDDE VAN VERVOLGING !!!!! 
6.1 Inleidend

In sy volgehoue oorlogvoering teen die kerk het die satan sy hand nou oorspeel. In plaas daarvan om die kerk dood te maak deur die vervolging wat kop uit gesteek het,het die Evangelie al meer en meer begin versprei.

Met Stefanus se dood het die vervolging van gelowiges soos ‘n verwoede storm losgebars.

Saulus,wat Stefanus se steniging goedgekeur het,het die kerk met alles tot sy beskikking probeer vernietig. Om die waarheid te sê hy het gedink dat hy daardeur besig was om God se eer te red.

Hierdie vervolging van die gelowiges het nou wel tot die verstrooiing van die gelowiges gelei,maar in die proses is die Evangelie al meer en meer versprei. So temidde van vervolging het daar wonderlike dinge gebeur.

Die Heilige Gees het Homself op ‘n kragtige en wonderbaarlike wyse openbaar!!!

· Deur die Gees het manne en vroue hulle harte vir Jesus gegee en die kerk het gegroei.
· Ons het gesien hoedat Hy ‘n egpaar laat dood neerslaan omdat hulle vir God gelieg het.

· Ons sien hoedat manne kragtig oor Christus preek en selfs bereid was om daarvoor te sterf.

En nou gaan ons kyk hoedat Fillipus,vol van dieselfde Gees,deel word van God se koninkryksplan.

Ons lees nou hoedat die Evangelie tot ver buite die grense van Jerusalem uitkring. In hierdie verband vertel Lukas ons van:

· Fillipus se evangelieverkondiging in Samaria (8:4-8)
· Die konfrontasie tussen Fillipus en Simon die towenaar,en laasgenoemde se bekering (8:9-13)

· Die Heilige Gees se koms oor die nuwe gelowiges deur die toedoen van Petrus en Johannes (8:14-17)

· Die konfrontasie tussen Petrus en Simon die towenaar (8:18-24)
· Die terugkeer van die apostels na Jerusalem (8:25)

· In die tweede berig oor Fillipus verneem ons hoedat God hom Sy instrument maak in die uitdra van die Evangelie na ‘n gesiene amptenaar uit Afrika (8:26-40)

6.2 Die Evangelie breek deur alle mensgemaakte grense en vooroordele. (Hand.8:4- 25)
Na die dood van Stefanus verneem ons van die werk van ‘n tweede figuur uit die geledere van die sewetal wat vroeër in Jerusalem aangestel is om na die armes om te sien. Dit is Fillipus,wat as gevolg van die vervolging na die landstreek Samaria toe gevlug het en die Evangelie daar begin verkondig het.
In daardie tyd was die verhouding tussen die mense van Judea en die inwoners van Samaria maar beroerd.

Dit is hoofsaaklik veroorsaak deur hul voortdurende gestry oor waar God eintlik aanbid moet word,in Jerusalem of op die berg Gerisim.

Hierdie vyandskap kom egter al ‘n langpad. Israel was hoofsaaklik in drie streke verdeel:
Galilea in die noorde, Samaria in die middel en Judea in die suide. Die stad Samaria,in die landstreek Samaria,was die hoofstad van die noordelike koninkryk van Israel na die skeuring van die ryk in die 10de eeu vC. Die Assiriërs het die volk in 722vC verslaan en die meeste mense in ballingskap weggevoer.

Die Assiriese koning het net die heel armste mense in die land laat agterbly,en buitelanders gestuur om tussen hulle te gaan woon. Dit het tot ondertrouery tussen die buitelanders en die Jode gelei en die gemengde groep wat as gevolg daarvan totstand gekom het,het as die “Samaritane” bekend gestaan. Die “egte” Jode van die suide het die Samaritane verag en dit het gelei tot ‘n bittere haat tussen die twee volke.

Jesus het egter self na Samaria gegaan (Joh.4) en Hy het Sy volgeling uitdruklik beveel om die Evangelie aan die Samaritane oor te dra (Hand.1:8).

Die Evangelie breek deur alle mensgemaakte grense en vooroordele. Daarom stuur God se Gees Fillipus nou na mense toe met wie die Jode in kwaaibuurskap geleef het.
Hy kom in een van die Samaritaanse stede aan waar hy groot wonders doen as bewys dat God deur hom werk. Dit maak ook dat die mense aandagtig luister oor wat hy oor Jesus te sê het (8:6-8).  

Fillipus het egter sterk teenstand gekry van ‘n persoon met die naam van Simon. Hierdie man het toorkunste gedoen,en klein en groot met sy bonatuurlike dade beïndruk. So groot was sy vermoëns dat mense hom “die groot krag” genoem het. 
Die antieke wêreld was vol towenaars. Nie alleen in die Romeinse wêreld nie,maar ook onder die Jode het towery verskillende funksies vervul. Baie mense het van towerformules (wat alles op klip of kleitablette ingegraveer was) gebruik gemaak om hulle teen ander mense en slegte magte te beskerm. Deur gebruikmaking van hierdie towerspreuke, amulette, towerdrankies,magiese rituele ens.,het towenaars die onsigbare magte om hulle probeer beheer. Of hulle kon deur towery ander bang maakof probeer beïndruk. So het party verliefdes dikwels van towerspreuke gebruik gemaak om iemand op wie hulle ‘n oog gehad het,te beweeg om op hulle verlief te raak. Oor die algemeen was mense baie bang vir towenaars,omdat hulle kwansuis oor allerlei bonatuurlike magte sou beskik. Daarom het gewone mense maar gesorg dat hulle in hierdie persoon se goeie boekies bly.

Teenoor Simon, wat slegs maar bonatuurlike dade kon doen,het Fillipus ook nog oor die Evangelie beskik wat vir mense by die ware lewe uitgebring het. Dit was dan ook sy prediking oor die koninkryk van God wat die inwoners van die Samaritaanse stad se lewe verander het en nie sy groot wonderwerke nie (8:12). Geloof in God berus immers nie op wat mense sien nie,maar is ‘n vaste vertroue dat Jesus se sterwe en opstanding nuwe lewe moontlik maak.
 Intussen het die apostels in Jerusalem gehoor van die gebeure in Samaria. Omdat hulle dit as  hulle taak gesien het om toesig te hou oor die regte verkondiging van die Evangelie,het hulle vir  Petrus en Johannes na Samaria gestuur (8:14). Daar aangekom, het hulle dadelik vir die mense gebid.  

Later het Petrus die mense met God se Gees gedoop. Toe Simon die towenaar sien hoe die Gees oor die mense vaardig word,wou hy hierdie vermoë by Petrus koop. Petrus het hom egter skerp veroordeel. Hy het toe besef dat God se Gees nie te koop was nie en het om hulp by die apostels gepleit. Vandag nog kan die wonder van die Evangelie vir geen geld ter wêreld gekoop word nie. Dit kan net geglo en geleef word!!!

God se krag moet nie met towery verwar word nie. Hy is die Almagtige wat Hom nie verlaag tot die doen van ‘n klomp toertjies om mense te beïndruk nie. 

Hy is God wat selfs towenaars uit die pad vee sodat die Evangelie kan voortgaan op sy oorwinningstog deur die wêreld. 

6.3 Afrika is van vroeg al op God se agenda. (Hand.8:26-40)
Die Evangelie van Christus ken geen grens of perk nie. Heel vroeg reeds is Afrika ook in God se genade ingetrek toe ‘n hooggeplaasde Etiopiër met Filippus kennis gemaak het. Dit was nie sommer ‘n gewone man uit Afrika nie, maar iemand wat in diens van die koningin van Etiopië was. Soos dikwels die geval was met mans wat in koninklike howe diens gedoen het, is hierdie  Etiopiër ook “offisieel” ontman ten einde te verhoed dat hy ‘n seksuele verhouding met een van die koninklikes aanknoop. 

Hierdie belangrike amptenaar het op die een of ander manier met God se Woord kontak gemaak. Hy was juis aan  die lees  uit  Jesaja toe God sy lewenspad op ‘n ongelooflike manier gekruis het. So belangrik was hierdie Afrikaan vir God dat sowel ‘n engel  as die Heilige Gees  vir Filippus van die nodige roetaanwysers voorsien het, totdat  hy by hom uitgekom het. Natuurlik het Filippus dadelik die Skrifte vir die Etiopiër oorgebreek.

Nadat die amptenaar die goeie nuus aangaande Jesus gehoor het, en tot bekering gekom het, vra hy vir Filippus om hom te doop toe hulle by water verbyry.(8:37-38) Die doop was die sigbare teken dat hy die Evangelie met albei hande aangegryp het. Hy het nou ‘n nuwe lid van die gesin van God (die kerk) geword.  

Daarna het die Gees vir Filippus weggeneem, maar die Etiopiër het nie omgegee nie. Sy lewe het radikaal verander. Hy het op ‘n pelgrimsvaart na Jerusalem gegaan om geestelik verryk te word, en het toe baie meer as dit gekry. Hy het die lewende God self ontmoet.
Ons weet niks verder aangaande hierdie Etiopiër nie, maar ons kan aanvaar dat hy teruggekeer het na ons kontinent toe met die Evangelie in sy hart en ook op sy lippe. Hy was Jesus se eerste verteenwoordiger in Afrika!!! 

Jesus het ‘n oog vir ons kontinent. So belangrik ag hy ons almal hier in Afrika dat Hy, nog lank voordat die Evangelie by die groot wêreldstad Rome of by die ewe belanglike Antiogië uitgekom het, by Afrika ‘n draai kom maak het.

Vandag het die lig van die Evangelie baie dof in die res van die wêreld geword, terwyl dit baie helderder in Afrika brand. Jy is deel van hierdie lig!!
JESUS SE LIG SKYN HELDER OOR ONS. DIT IS ALLES TE DANKE AAN DIE FEIT DAT DIE GEES ONS OOK KOM OPSOEK HET!!

GROEPSOOREENKOMS

Hierdie Groepsooreenkoms gee die basiese reëls op grond waarvan julle omgeegroep funksioneer.  Dit kan by elke byeenkoms gelees word.

	Ons doel
	Om saam met mekaar geestelik te groei deur ‘n gesonde omgeegroep te help vestig.

	Bywoning van groep
	Ons byeenkomste is ‘n prioriteit (ek sal laat weet as ek laat is of nie kan kom nie)

	Veilige omgewing
	Ons byeenkomste is ‘n veilige plek waar mense met vrymoedigheid kan sê wat op hul hart is.  Ons sal nie vinnige antwoorde gee, gou oordeel of  maklike oplossings probeer gee nie.

	Vertroulik
	Alles wat in ons groep gesê word is streng vertroulik en sal met niemand buite die groep bespreek word nie.

	Geestelike groei
	Ek gee die groeplede toestemming om my te help om ‘n gesonde, gebalanseerde geestelike lewe tot eer van God te lei.

	Verwelkom nuwelinge
	Ek onderneem om vriende wat by die groepsbyeenkomste kan baat, uit te nooi en om nuwelinge hartlik te ontvang.

	Bou verhoudings
	Ek sal oop wees daarvoor om die ander groeplede te leer ken, myself vir hulle oop te stel en gereeld vir hulle te bid.


RIGLYNE VIR OMGEEGROEP BYEENKOMS

1. Lofprysing:  Sing ‘n lied of twee.

2. Beweeg nader aan mekaar:  Gee aan elke persoon kans om te vertel van die afgelope week se laagtepunte en hoogtepunte.

3. Gebed: Doen voorbidding vir mekaar.
4. Lees die groepsooreenkoms hardop.

 5. Woord: 

Handelinge 8:4-40
5.1 Hoe probeer mense vandag nog om God se guns te koop? 
5.2 Watter positiewe gevolg het die politieke verandering in 1994 vir SA gehad in 
      terme van die verspreiding van die Evangelie in Afrika ?

5.3  Het ons ‘n taak om die lig weer in Europa, waarvandaan ons voorouers o.a. juis ter wille van hulle geloof gevlug het, te laat brand. Hoe kan ons dit doen ?
6.Gebed:  Gee geleentheid vir gebed. Dank God vir die werking van Sy Gees in julle groep.
7.Maak die tyd en plek van volgende week se byeenkoms vas.

